
“Bir xalq, bir dövlət olaraq, son bir 
həftədə ikinci böyük tarixi-siyasi ha-
disəni yaşadıq. Ötən həftənin şənbə 
günü, 15 sentyabr 2018-ci il tarixində 
Bakımızın işğaldan azad edilməsinin 
100 illiyi geniş və təntənəli şəkildə 
qeyd olundu, paytaxtımızda Azərbay-
can və  Türkiyə prezidentlərinin işti-
rakı ilə möhtəşəm, dünyaya səs salan 
parad keçirildi, hər iki dövlətin başçısı 
- cənab İlham Əliyevlə cənab Rəcəb 
Tayyib Ərdoğan paradda çox parlaq, 
tarixə qızıl hərflərlə yazılacaq geniş 
nitq söylədilər, Azərbaycan-Türkiyə 
qardaşlığının, birliyinin yalnız sözdə 
deyil,  konkret əməldə ifadə olundu-
ğunu bir daha dünyaya nümayiş et-
dirdilər. Bu gün isə cəmi bir neçə saat 
öncə Cümhuriyyət qurucularının, 
ilk müstəqil Azərbaycan dövlətinin - 
Azərbaycan Xalq Cümhuriyyətinin 
(AXC) tam demokratik əsaslarla for-
malaşdırdığı, Şərq-müsəlman aləmin-
də ilk olan  Azərbaycan Parlamenti-
nin yaranmasının 100 illiyi geniş və 
təntənəli şəkildə qeyd olundu. Milli 
Məclisin 21 sentyabr tarixli xüsusi 
iclası Azərbaycan Parlamentinin 100 
illiyinə həsr edildi və deyərdim ki, 
Azərbaycan tarixinə düşəcək növbəti 
bir əzəmətli hadisə yaşandı”.
Bunu “İqtisadiyyat” qəzetinə açıq-
lamasında Milli Məclisin (MM) 
İqtisadi siyasət, sənaye və sahib-
karlıq komitəsinin sədri akademik 
Ziyad Səmədzadə bildirib.
O, qeyd edib ki,  Azərbaycan Par-
lamentinin yaradılmasının 100 illi-
yinə həsr edilmiş təntənəli tədbirin 
keçirilməsi və burada çoxsaylı dost 
və qardaş ölkələrin, beynəlxalq təş-
kilatların nümayəndə heyətlərinin 
iştirakı özü artıq tarixi bir hadisə 
kimi qiymətləndirilməlidir.
Onun sözlərinə görə, bu tədbir bir 
daha Azərbaycanın şanlı və qürur-
lu dövlətçilik tarixinin, dünəninin 
və bu gününün dünya ictimaiyyə-
tinə çatdırılması üçün bir vəsilə, 
bir imkan oldu.
Z.Səmədzadə bildirib ki, bütün 
dünya bir daha gördü ki, Azərbay-
can xalqı yüksək dövlətçilik mədə-
niyyətinə, zəngin parlamentarizm 
tarixinə malikdir və hələ 100 il bun-
dan əvvəl Şərqdə ilk demokratik 
respublika qurmaqla, insan hüquq 
və azadlıqlarına təminat verməklə, 
qadınlara səsvermə hüququ tanı-
maqla bunu sübut edib:
“Bu tarixi və  mötəbər yubiley 
tədbirində çıxış edən Prezident İl-
ham Əliyev Şərqdə ilk demokratik 
Cümhuriyyətin qurulmasını mü-
hüm tarixi hadisə kimi səciyyələn-
dirdi. Cümhuriyyətin və onun 
qurucularının fəaliyyətini yüksək 
qiymətləndirdiyini vurğuladı, bu 
il “Cümhuriyyət ili” çərçivəsində 
dövlət səviyyəsində bir sıra təd-
birlərin keçirildiyini diqqətə çat-
dırdı. Bununla yanaşı, Azərbay-
can Xalq Cümhuriyyətinin varisi 
olan müasir Azərbaycan Respubli-
kasının keçdiyi müstəqillik yoluna 
nəzər salaraq, olduqca əhəmiyyət-
li ümumiləşdirmələr apardı…”
ZİYAD SƏMƏDZADƏ: Dövlət 
başçısının da vurğuladığı kimi, 
son 15 il ərzində iqtisadi baxım-
dan Azərbaycan qədər sürətlə in-
kişaf edən ikinci ölkə olmayıb…
…Dövlət başçısı həmçinin, ölkə-

mizin 1993-cü ildən sonra istər 
siyasi-iqtisadi, istər humanitar, 
sosial sferada, istərsə də bey-
nəlxalq münasibətlər sistemində 
necə böyük uğurlara imza atdığını 
diqqətə çatdırdı. Dağlıq Qarabağ 
probleminin həlli məsələsinin va-
cibliyinə toxunan Prezident İlham 
Əliyev vurğuladı ki, işğal olunmuş 
torpaqlarda bütün infrastruktur 
dağıdılıb, milli sərvətimiz talan 
olunub, xalqımıza qarşı hərbi ci-
nayət - Xocalı soyqırımı törədilib. 
Ermənistan münaqişənin yeganə 
həll yolunun Azərbaycanın ərazi 
bütövlüyünün təmin edilməsi ilə 
əlaqədar olmasına baxmayaraq, 
beynəlxalq təşkilatlar tərəfindən 
qəbul olunan qətnamələrə məhəl 
qoymur, işğalçılıq siyasətini da-
vam etdirir. 
“Bununla bağlı Ermənistanın yeni 
rəhbərliyi öz siyasətində ciddi də-
yişikliklər etməlidir”, - deyən Pre-
zident İlham Əliyev bir daha qeyd 
etdi ki, Azərbaycan öz prinsipial 
mövqeyindən geri dönməyəcək. 
Çünki Dağlıq Qarabağ əzəli və 
tarixi Azərbaycan torpağıdır və 
ölkəmizin suverenliyindən kənar 
heç bir status alınmayacaq. Bu fi-
kirlər həm problemin həlli ilə bağ-
lı Azərbaycanın qəti mövqeyinin 
bir daha bütün dünyaya bəyan 
edilməsi, həm də son zamanlar 
Ermənistan rəhbərliyinin təxribat-
çı çıxışlarına cavab kimi səslən-
dirildi. Azərbaycanın həyata ke-
çirdiyi siyasət sayəsində regional 
və qlobal əhəmiyyətli layihələrin 
həyata vəsiqə qazandığı və bunun 
regiona sabitlik və rifah gətirdiyi, 
eyni zamanda, ölkəmizə strateji 
müttəfiqlər qazandırdığı, işğalçı-
lıq siyasəti ucbatından Ermənis-
tanın bu layihələrdən kənarda qal-
dığı regional gerçəklik kimi təsvir 
edildi. Bununla yanaşı, ölkəmizin 
demokratik dəyərlərə sadiq qalma-
sı, Azərbaycanda yüksək tolerantlıq 
mühitinin olması, multikulturalizm 
ənənələrinin yaşaması və inkişaf 
etdirilməsi, hüquqi dövlət qurucu-
luğunda əldə edilən nailiyyətlər qo-
naqların diqqətinə çatdırıldı.
Komitə sədrinin qeyd etdiyinə 
görə, Azərbaycan prezidenti, 
həmçinin ölkə parlamentinin - 
Milli Məclisin (MM) ölkənin icti-
mai-siyasi həyatındakı, islahatlar 
prosesindəki, beynəlxalq müna-
sibətlər sistemindəki, parlament 
diplomatiyasındakı roluna toxu-
naraq, öz müsbət mövqeyini izah 
etdi. O, bildirdi ki, bu gün Azər-
baycan uğurla inkişaf edir və  bu 
inkişafda Azərbaycan parlamen-
tinin rolunu xüsusilə qeyd etdi. 
Prezidentin sözlərinə görə,  Azər-
baycan Parlamenti həm Heydər 
Əliyevin dövründə, həm də bu 
gün öz fəaliyyəti ilə ölkəmizin 
müstəqilliyini möhkəmləndirir, 
inkişafını təmin edir, bu inkişafa 
öz töhfəsini verir.  Yəni, bir çox 
qanunlar qəbul edilib ki, onlar hə-
yatımızın bütün sahələrini əhatə 
edir, həmçinin qanunvericilik ba-
zamız ən yüksək meyarlara cavab 
verir.  Dövlət başçısı sonra “Biz 
bir çox beynəlxalq konvensiyalara 
qoşulmuşuq və azadlıqların təmin 
edilməsində, demokratik inkişaf-

la bağlı siyasətimizin aparılma-
sında Azərbaycan Parlamentinin 
çox böyük rolu var. Azərbaycan 
Parlamenti ölkəmizdə çoxpartiya-
lı sistemin təkmilləşdirilməsində 
önəmli rol oynayır. Parlamentdə 
bir çox partiyaların nümayəndələ-
ri fəaliyyət göstərir və əlbəttə ki, 
onların müxtəlif məsələlərə fərq-
li baxışları var. Ancaq mən çox 
şadam ki, milli maraqlarla bağlı 
məsələlərdə bizim deputatlar bir 
nöqtəyə vurur və vətənpərvərlik 
göstərərək, Azərbaycan dövlətinin 
maraqlarını beynəlxalq müstəvidə 
müdafiə edirlər. Parlament dip-
lomatiyası Azərbaycanda diplo-
matik sahədə önəmli rol oynayır. 
Mən qeyd etməliyəm ki, Azərbay-
can deputatları beynəlxalq təşki-
latlar çərçivəsində çox fəal iş apa-
rırlar”, - deyərək bəyan etdi ki, bu, 
Azərbaycan xalqı tərəfindən də 
qiymətləndirilir, onun özü tərəfin-
dən  də  izlənilir, dəyərləndirilir.

“…Deməliyəm ki, doğrudan da, 
çox böyük iş aparılır. Azərbaycan 
deputatları bir çox parlamentlə-
rarası assambleyalarda ölkəmiz-
də gedən proseslər, iqtisadi, siya-
si islahatlarla bağlı Azərbaycan 
həqiqətlərini çatdırır, lazım olan 
vaxtda Azərbaycanı çox ciddi mü-
dafiə edir, haqq-ədaləti bərpa edir, 
imkan vermirlər ki, Azərbaycana 
qarşı əsassız ittihamlar hansısa 
qərarlara gətirib çıxarsın”, - deyə 
cənab prezident fikirlərini tamam-
ladı. Komitə sədri isə bu sözləri  
Azərbaycan Parlamentinin 100 il-
lik tarixi yubileyində  Azərbaycan 
parlamentarilərinə, qanunverici 
orqanın üzvlərinə verilmiş ən bö-
yük dəyər, qiymət adlandırır.
Z.Səmədzadənin bildirdiyinə gö-
rə, dövlət başçısının çıxışında ən 
mühüm məqamlardan biri hələ də 
dünyada ikili standartların möv-
cudluğu ilə bağlı olub.
Ölkə başçısı öz çıxışında bəzi 
bey nəlxalq qurumların ölkəmizə 
qarşı işğalçı, dünyada sülhü, təh-
lükəsizliyi  təhdid edən Ermənis-
tanla müqayisədə daha çox ikili 
standartlar nümayiş etdirdiyini və 
bunların qəbuledilməz olduğunu 
xüsusilə vurğulayıb. O, “…Bey-
nəlxalq təşkilatlar da gərək ciddi 
təhlil aparsınlar və özlərinə sual 
versinlər ki, necə ola bilər, Ermə-
nistanda son müddət ərzində keçi-
rilmiş parlament və prezident seç-
kilərinə beynəlxalq müşahidəçilər 
müsbət reaksiya vermişlər. Məgər 

onlar bilmirdilər ki, Ermənistanda 
bütün seçkilər kobudcasına sax-
talaşdırılır? Bilmirdilər ki, orada 
əvvəlki rejimin hörməti sıfıra bə-
rabərdir? Bilirdilər, ancaq hansısa 
səbəblərə görə göz yumurdular”, 
-deyərək  indi də Ermənistanda 
yaranmaqda olan yeni diktatura 
rejiminin eyni siyasəti apardığı-
nı vurğuladı və bildirdi ki, siyasi 
rəqiblərə qarşı zorakılıq həyata 
keçirilir, siyasi rəqiblər həbsə alı-
nır, mətbuat nümayəndələrinə 
qarşı repressiyalar aparılır, mətbu 
orqanlar bağlanır, dövlət orqanla-
rı siyasi rəqiblərinin həbsi ilə bağ-
lı açıq-aşkar göstərişlər verir, bu 
göstərişləri bütün dünya eşidir. 
Ancaq prezidentin də haqlı ola-
raq qeyd etdiyi kimi, bir dənə də 
olsun beynəlxalq təşkilat, xüsusilə 
mətbuat, media azadlıqları, insan 
haqları ilə bağlı olan təşkilat səsini 
çıxarmır. Azərbaycan prezidenti 
fikirlərini davam etdirərək, “Sual 

olunur, nəyə görə Ermənistanda 
gedən bu təhlükəli proseslərə bey-
nəlxalq təşkilatlar reaksiya vermir? 
Bunun arxasında hansı səbəblər 
var? Bu, çox ciddi araşdırılmalıdır. 
Biz onsuz da yaxşı bilirik ki, bəzi 
beynəlxalq təşkilatlar tərəfindən 
Azərbaycana qarşı ikili standartlar 
siyasəti aparılır. Biz buna öyrəşmi-
şik və buna qarşı mübarizə aparı-
rıq. Bizim mübarizəmiz çox tutarlı 
arqumentlərlə dəstəklənir. Bayaq 
qeyd etdiyim kimi, deputatlarımız 
bizə qarşı aparılan çirkin kampa-
niyalarla bağlı öz sözlərini tutarlı 
arqumentlərlə deyirlər”, - dedi və 
bəyan etdi ki, bizə qarşı irəli sü-
rülən ittihamlar 100 faiz saxtadır, 
yalandır, ikili standartlar əsasında-
dır, siyasi məqsədlər güdür, ancaq 
bu hücumlar, bu ittihamlar bizim 
siyasi iradəmizə zərrə qədər təsir 
etmir və etməyəcək. Hesab edirəm 
ki, əlavə şərhə də yer qalmır. Hər 
şey burada sərrastlıqla, zərgər 
dəqiqliyi ilə ifadə olunub…”.
Z.Səmədzadə, eyni zamanda, deyib 
ki,  dövlət başçısının da vurğula-
dığı kimi, son 15 il ərzində iqtisadi 
baxımdan Azərbaycan qədər sürət-
lə inkişaf edən ikinci ölkə olmayıb:
“İqtisadiyyat 3,2 dəfə artıb və 
bu artım bu gün də davam edir.  
Həmçinin,  ölkəmiz Davos Dün-
ya İqtisadi Forumunun iqtisadiy-
yatların rəqabətqabiliyyətlilik 
hesabatına görə, dünya miqya-
sında 35-ci yerdədir”.  Dövlət baş-
çısı çıxışında bu məqama da xü-

susi toxunaraq, “Təsəvvür edin, 
dünyada 200-dən çox ölkə var. 
Azərbaycan 35-ci yerdədir. Rəqa-
bətqabiliyyətliliyin hesablanma-
sı bütün sahələri əhatə edir, təkcə 
enerji resurslarını yox. Yenə də 
Davos Forumunun inkişaf edən 
ölkələr arasında inklüziv inki-
şaf indeksi üzrə hesablamalarına 
görə, Azərbaycan 3-cü yerdədir. 
Azərbaycan infrastrukturun sə-
viyyəsinə görə  dünya miqyasın-
da 26-cı yerdədir. Bütün bunları 
biz yaratmışıq, yorulmaz fəaliy-
yət nəticəsində xalq-iqtidar birli-
yi sayəsində. Ona görə bizim iq-
tisadi inkişafla bağlı fikirlərimiz 
çox ümidvericidir və çox müsbət-
dir…”, - deyə  vurğuladı.
Enerji siyasətinə gəlincə, ölkə baş-
çısı bəyan etdi ki, bunun təsiri tək-
cə ölkəmizdə hiss olunmur, Azər-
baycanın təşəbbüsü ilə bölgədə, 
Avrasiya məkanında həyata keçi-
rilən layihələr böyük önəm daşı-
yır. Dövlət başçısı “Biz dənizləri 
birləşdiririk. Xəzər dənizini neft 
kəmərləri ilə Qara dənizlə, Ara-
lıq dənizi ilə, Azərbaycanı isə qaz 
xətti ilə Avropa ilə birləşdiririk. Bu 
gün həyata keçirilən “Cənub Qaz 
Dəhlizi” bölgədə ən böyük inf-
rastruktur layihələrindən biridir, 
ümumi dəyəri 40 milyard dollara 
bərabərdir. Demək olar ki, bu la-
yihə enerji xəritəsini tamamilə ye-
nidən yaradır”, - deyərək onu da 
nəzərdə çatdırdı ki, Azərbaycan 
öz coğrafi vəziyyətindən bundan 
sonra da uğurla istifadə edəcək.  
Yəni, nəqliyyat mərkəzlərindən 
birinə çevrilməyimiz artıq real-
lıqdır və Şərq-Qərb, Şimal-Cənub 
nəqliyyat dəhlizləri Azərbaycan 
ərazisindən keçir. Dövlət başçısı-
nın qeyd etdiyi kimi, keçməyə də 
bilərdi, təbii ki, biz bu coğrafiya-
ya böyük sərmayə qoymasaydıq, 
əgər qonşu ölkələrlə çox yaxşı mü-
nasibətlərimiz olmasaydı.
“Əgər onun qonşularla münasibət-
ləri yaxşı deyilsə, ölkə necə tranzit 
ölkəyə çevrilə bilər, bu, mümkün 
deyil. Ona görə də xarici siyasəti-
miz daxili vəziyyətimizin daha da 
yaxşı olmasına hesablanıb…”, - 
deyə cənab prezident nöqtəni qoy-
muş oldu. Akademik Z.Səmədzadə 
xüsusi olaraq vurğuladı ki, “Tam 
əminliklə qeyd etmək istərdim ki, 
ölkəmiz bu siyasəti bundan sonra 
da davam etdirəcək. Azərbaycanın 
qısa tarixi dövr ərzində əldə etdiyi 
nailiyyətlər, sözün əsl mənasında, 
müstəqil dövlət olması, daim öz 
milli maraqlarından çıxış edə bil-
mə cəsarəti nümayiş etdirməsi yüz 
il əvvəl qurulan Xalq Cümhuriy-
yəti ənənələrinə sadiq qalmasının 
bariz nümunəsidir…”.
Z.Səmədzadə 100 illik yubiley 
iclasında bir sıra ölkələrin parla-

ment sədrlərinin, həmçinin nüfuz-
lu beynəlxalq təşkilatların rəsmi 
şəxslərinin çıxışlarına da toxuna-
raq, həmin çıxışları əhəmiyyətinə 
və önəminə  görə yüksək dəyər-
ləndirdiyini bildirib:
“Heç bir çıxışı və çıxışçını kənarda 
qoymaq, birini digərindən ayırmaq  
istəməzdim. Bütün çıxışlar bir-bi-
rindən maraqlı və regionumuz, 
bölgəmiz, bütövlükdə, dünyamız 
üçün əhəməyyətli idi.  Çünki bü-
tün çıxışlarda sülhə, təhlükəsizliyə, 
dostluğa, əmkdaşlığa çağırışlar səs-
ləndirildi, Azərbaycanın, Milli Məc-
lisin bu istiqamətdəki önəmli ad-
dımlarına,  geniş fəaliyyətinə diqqət 
çəkildi, örnək, nümunə göstərildi. 
Bu baxımdan hesab edirəm ki, 100 
illik yubiley tədbirində səsləndi-
rilən fikirlər və təkliflər əməkdaş-
lıq əlaqələrinin gələcək inkişafın-
da, qlobal və transmilli  layihələrin 
icrasında, həyata keçirilməsində, 
dünyamızda sülhün və təhlükəsiz-
liyin təmin olunmasında mütləq öz 
müsbət  rolunu oynayacaq, müsbət 
töhfələrini verəcək.
Ancaq bu yerdə bir vacib məqama 
da diqqət çəkmək istərdim, o da 
ondan ibarətdir ki, bu gün dün-
yada qloballaşma yaşanır. Qlobal-
laşma ilə də milli suverenliklər 
arasında ziddiyyətlər dərinləşir. 
Çünki milli suveren dövlətlər 
dünyada hamı üçün eyni olan “va-
hid oyun qaydaları”ndan istifadə-
ni məqsədəuyğun saymırlar.
Məsələn, bəzi beynəlxalq təş-
kilatların, iqtisad elmindən xə-
bəri olmayan bəzi “beynəlxalq 
ekspertlər”in bir çox tövsiyələri 
var ki, onlar milli iqtisadiyyatla-
rın əleyhinə, ziyanına işləyir. Bu 
gün tam liberallaşmanın tərəfdarı 
olan ölkələr belə, Dünya Ticarət  
Təşkilatının (DTT) prinsiplərinə 
əməl etmirlər, onları ciddi şəkildə 
pozurlar. Nəyə görə? Ona görə ki 
bu şəraitdə milli iqtisadiyyatların 
çətinliklərlə üzləşdiklərini görür-
lər. Bu gün ABŞ-la Avropa ölkələ-
rinin daxili bazarın qorunması 
istiqamətində atdıqları addımlar 
DTT-nin digər üzv dövlətlərində 
ciddi etirazlarla qarşılanır.
Əgər inkişaf etmiş ölkələr DTT-
nin prinsiplərini ciddi surətdə 
pozurlarsa, o zaman  hansı əsas-
larla, hansı məntiqlə Azərbayca-
nın DTT-yə daxil olmasını sürət-
ləndirməyə çağırırlar?! Hesab 
edirəm ki, biz bu çağırışlara çox 
həsasslıqla, çox diqqətlə yanaş-
malıyıq. Ciddi elmi təhlillər, araş-
dırmalar aparmalıyıq və xüsusilə 
də, ölkə iqtisadiyyatının mühüm 
sahələrinin, daha çox qeyri-neft  
sektorunun rəqabətliliyinin yük-
səldilməsi ilə bağlı böyük işlərin 
görüldüyü bir şəraitdə çox ehti-
yatla davranmalıyıq…”

Biz bundan sonra da öz siyasətimizi aparacağıq. Bizim iqtisadi 
potensialımız da artır. İndi Ermənistanla Azərbaycan arasında 
fərq yerlə-göy qədərdir. Bu gün Azərbaycan iqtisadi cəhətdən 
inkişafda olan ölkədir, Ermənistan isə yoxsul, başqasının əlinə 
baxan, ianələrlə dolanan bir ölkədir. Biz, əlbəttə ki, bundan 
sonra da öz siyasətimizi aparacağıq…

İlham Əliyev

Bu barədə iqtisadiyyat 
nazirinin müavini Sa-
hib Məmmədov deyib.
Nazir müavini qeyd 
edib ki, bu il geri 
qaytarılan vəsaitlər 
hesabına sahib-
karlara mi nimum 
170 milyon manat 
məbləğində güzəştli 
kreditin verilməsi 
təmin ediləcək.

Sahibkarlığa Kömək 
Milli Fondu fəaliyyət 
göstərdiyi müddətdə 
investisiya layihələ-
rinin ümumi dəyəri 
4,9 milyard manat 
olan 35 mindən çox 
sahibkara 2,2 mil-
yard manat güzəştli 
kredit verib.
Bildirilib ki, güzəştli 
kreditlərin 72 faizi 

aqrar sektorun, 28 
faizi sənaye və digər 
sahələrin inkişafına 
yönəldilib. 

Bu kreditlərin 75 
faizi regionların, 25 
faizi Bakı qəsəbələri-
nin payına düşüb.

“Əmlak Məsələləri Dövlət 
Komitəsi daşınmaz əmlakın 
qeydiyyatı və bu sahədə tət-
biq edilən yeniliklərlə bağlı 
vətəndaş məmnunluğunun 
təmin edilməsi istiqamətin-
də müasir metodlardan isti-
fadə edir”.
Bu sözləri oktyabrın 2-də 
Açıq Hökumətin Təşviqinə 
Dair Hökumət Vətəndaş 
Cəmiyyəti Dialoqu Platfor-
ması çərçivəsində "Daşın-
maz əmlakın qeydiyyatında 

şəffaflıq, əlçatanlıq və inno-
vasiyalar" mövzusunda ic-
timai dialoqda Azərbaycan 
Respublikasının Preziden-
ti yanında QHT-lərə Döv-
lət Dəstəyi Şurasının üzvü 
Əliməmməd Nuriyev deyib.
Ə.Nuriyev vurğulayıb ki, 
çıxarışların elektron forma-
ta keçirilməsi, qeydiyyat 
sənədlərinin verilmə müd-
dətinin azaldılması vətən-
daşlar üçün yaradılan rahat 
şəraitdən xəbər verir.

Tədbirdə qeyd edilib ki, ko-
mitə tərəfindən istifadəyə 
verilən 39 elektron xidmətin 
26-sı daşınmaz əmlakın qey-
diyyatı sahəsinə aiddir.
“Azərbaycanda ilk dəfə ola-
raq mülkiyyət üzrə çıxarış-
lar elektron formada veri-
lir, prosedurlar tam olaraq 
elektronlaşdırılıb. 
Belə ki, 3 prosedur 1 addım-
da həyata keçirilir. Hazırda 
isə 8 minə yaxın elektron 
çıxarış sahibi var”.

Bu fikirləri isə həmin tədbir-
də Əmlak Məsələləri Dövlət 
Komitəsinin sədr müavini 
Rafiq Cəlilov deyib.
Sədr müavini qeyd edib ki, 
hazırda digər sahələrlə ya-
naşı, daşınmaz əmlak sahə-
sində də genişmiqyaslı işlər 
həyata keçirilir, qeydiyyatın 
sadələşdirilməsi, əlçatanlı-
ğın təmin edilməsi üçün qa-
nunvericilikdə bir sıra dəyi-
şikliklər edilib.


